
QORTI TAL-MAĠISTRATI (GĦAWDEX)  
ĠURISDIZZJONI SUPERURI
SEZZJONI ĠENERALI
  
MAĠISTRAT DOTTOR SIMONE GRECH   
B.A. LL.D. MAG. JUR. (EUR LAW)  
   

Rikors Ġuaramentat Numru: 22/2017 SG  
 
Paul Buhagiar

vs

Anthony Cauchi; u 
Marvin Cauchi

Illum il-Ħamis, 21 ta’ Ottubru 2021

Il-Qorti,
 
Rat ir-rikors ġuramentat ta’ Paul Buhagiar tas-27 ta’ Marzu 2017 fejn ġie premess u mitlub: 

“1.  Illi fl-ghoxrin (20) ta' Gunju tas-sena elfejn u erbatax (2014) l-attur Paul Buhagiar safa ferut per konsegwenza tal-incident stradali li sehh fil-marshalling area tal-Gozo Channel, fl-Imgarr, Ghawdex; 

2.	Illi l-incident sehh meta l-attur safa mtajjar mill-vettura tal-marka Mitsubishi bin-numru ta' registrazzjoni JBA 993 li hija proprjeta tal-konvenut Anthony Cauchi u li dak il-hin kienet misjuqa mill-konvenut Marvin Cauchi; 


3. 	Illi per konsegwenza tal-incident stradali hawn fuq imsemmi l-attur Paul Bugahiar sofra feriti gravi li hallewh ibaghti minn debilita permanenti kif sejjer jirrizulta dettaljament waqt it-trattazzjoni tal-kawza; 

4. 	Illi l-attur Paul Buhagiar soffra danni emergenti u kif uke!l lukri cessanti per konsegwenza ta' dan l-incident; 

5. 	Illi l-konvenuti jew min minnhom kienu wikament responsabbli ghal dan l incident minhabba imperizji, traskuragni u nuqqas ta' proper look out u harsien ta' regolamenti tat-traffiku; 

6. 	Illi ghalkemm il-konvenuti gew interpellati permezz ta' ittra ufficcjali numru mitejn u erbgha u ghoxrin tas-sena elfejn u sittax (224/2016) datata tmintax (18) ta' Mejju tal-elfejn u sittax (2016) sabiex jersqu ghal likwidazzjoni u hlas tad-danni kollha sofferti mill-attur, huma baqghu inadempjenti. 

Jghidu ghalhekk l-istess konvenuti ghaliex din l-Onorabbli Qorti m' ghandhiex: 

1. Tiddikjara illi l-konvenuti jew min minnhom kienu unikament responsabbli ghall-incident stradali li sehh fl-ghoxrin (20) ta' Gunju tas sena elfejn u erbatax (2014) fil-marshalling area fl-Imgarr, Ghawdex u li fih wegga gravi l-attur Paul Buhagiar; 

2. Tiddikjara li per konsegwenza ta' dan l-incident l-attur Paul Buhagiar sofra deblita permanenti f'siequ x-xellugija; 

3. Tillikwida d-danni sofferti mill-attur Paul Buhagiar billi tiddikjara illi jikkonsistu f'dawk id-danni emergenti u lukri cessanti illi jirrizultaw waqt it-trattazzjoni tal-kawza; 

4. Tikkundanna lill-konvenuti jew min minnhom jhallsu d-danni kif hekk likwidati. 

Bl-ispejjez inkluzi dawl tal-ittra ufficjali datata tmintax (18) ta' Mejju tal-elfejn u sittax (2016) u bl-ingunzjoni ghas-subizzjoni illi ghaliha minn issa l-konvenuti qed jigu ngunti.” 

Rat ir-risposta ta’ l-intimati Anthony Cauchi u Marvin Cauchi tas-26 ta’ April 2017 fejn ġie eċċepit: 

“1. Illi -konvenut Anthony Cauchi mhuwiex il-legittimu kontradittur u gie mharrek inutilment. Huwa biss sid il vettura Mitsubishi bin-numru JBA 993 li fil-hin tal-allegat incident kienet misjuqa mill-konvenut l-iehor Marvin Cauchi kif ex admissis jiddikjara l-attur innifsu. Ma tezisiti ebda prova li talvolta tista' tikkreja dak in-ness guridiku essenzjali lanqas remotament biex il-konvenut Anthony Cauchi jista' jitqies bhala legittimu kontradittur tal-attur. Ghaldaqstant il konvenut Anthony Cauchi ghandu jigi liberat mill osservanza tal-gudizzju bl-ispejjez kontra l-attur; 

2. Illi bla pregudizzju ghall-ewwel eccezzjoni l-konvenut Marvin Cauchi mhuwiex responsabbli ghall-incident de quo. Kien l attur li espona lilu nnifsu ghall-perikolu meta ghazel li jimxi u jitnikker fil-karreggiati li hemm fil-marshalling area fuq il moll tal-port tal-Imgarr, Ghajnsielem, u mhux minn fuq wahda mill-bankini li hemm fuq l-istess moll ma' kull genb tal-moll. Kien bl-agir tieghu li l-attur holoq perikolu ghalih innifsu meta flok ma halla l-vettura misjuqa mill-attur tghaddi huwa ghazel li jaqsam xorta wahda u ntrifes mill karru tat-trakk kif qed jallega li sar; 

3. Illi li l-attur garrab griehi gravi qed jigi kontestat bil-qawwa kollha; 

Salvi twegibiet ulterjuri fid-dritt u fil-fatt. 

Rat li din il-kawża ġiet assenjata lil din il-Qorti hekk kif ippreseduta. 

Semgħet trattazzjoni finali. 

Rat l-atti kollha ta’ din il-kawża. 

Ikkunsidrat 

Provi prodotti 

PS 1407 Frank Portelli xehed li fl-20 ta’ Ġunju 2014 għall-ħabta tat-tlieta u nofs ġie nfurmat mill-Imġarr li seħħ inċident. Huwa mar fuq il-post u fil-marshalling area sab sewwieq tal-vettura u lil Paul Buhagiar b’ saqajh minfuha. Spjega li huwa kellem lil Marvin Cauchi li spjegalu li kien sejjer Malta mal-vapur tat-tlieta. Spjega li sid il-vettura kien Anthony Cauchi. Spjega li Marvin Cauchi qallu li huwa kien dieħel fuq in-naħa t’a barra tar-remote control barriers u fejn hemm il-barriers ra raġel jimxi. Spjega li huwa mar għal fejn il-barrier minn fejn jidħlu l-heavy vehicles u ra lil dan ir-raġel ġej. Spjega li Cauchi qallu li kif daħal ‘il ġewwa mill-barriers u kiser biex imur fil-linja tal-kju, dan ir-raġel ħabat ġol-karru taż-żiemel li kellu wara t-trakk u waqa’ ma’ l-art. 

Spjega li l-unika ħaġa li seta’ jikkonstata kienet li Buhagair kellu saqajh minfuha u ġew tal-ambulanza għalih. Spjega li l-ġrieħi kienu ċċertifikati bħala ħfief iżda mbagħad inbidlu. 

In kontroeżami, huwa spjega li ra lil Buhagiar ġewwa stretcher. Spjega li rriżulta li Buhagiar kien qed jippassiġġja fil-marshalling area. Spjega li hemm diversi barriers. Spjega li huwa ra lil Buhagiar fejn fejn kien hemm il-karru u ċioe’ mal-aħħar filliera. 

F’ seduta oħra, huwa spjega li meta ġara l-inċident fil-marshalling area kien hemm Carmen Parnis. 
In kontroeżami miżmum f’ seduta oħra, huwa spjega li ma għamilx skizz tal-post ta’ l-inċident. Spjega li l-trakk daħal mill-lane l-aktar wiesa’. Huwa spjega li ma jafx jekk it-trakk kienx ġie mċaqlaq. Spjega li t-trakk kien skontrat. Spjega li l-vittma kien ħabat mar-roti tal-karru, li jidhirlu kienu fin-nofs. Ikkonferma li l-karru kellu 4 roti. Sostna li Buhagiar kien infurmah li laqtu l-karru. Sostna li l-vejikoli kollha hekk jagħmlu għax il-barriers tal-lanes huma dojoq biex jgħaddu vejikoli kbar minnhom. Ikkonferma li t-trakk kien qed jaqbeż minn lane għal oħra. 

Dr Peter Muscat xehed li huwa eżamina lil Paul Buhagiar fl-20 ta’ Ġunju 2014 għal ħabta ta’ 3.16pm. Spjega li dan allega li kien intrifes minn rota ta’ karettun fuq saqajh it-tnejn. Spjega li sab li Buhagiar kellu brix fuq iż-żewġ saqajn, iżda l-iktar fix-xellugija. Mill-Xray ma rriżultax li kellu ksur. Spjega li dan kien muġugħ ħafna u għalhekk sarlu appuntament biex jiġi eżaminat minn speċjalist ta’ l-għadam. Spjega li l-ġrieħi kienu ġew ikklassifikati bħala ħfief. 

In kontroeżami, huwa sostna li ma kienx hemm noti iktar fil-file mediku wara li Buhagiar ġie eżaminat minn Mr Aquilina fis-26 ta’ Ġunju 2014. 

Dottor Muscat reġa’ xehed f’ seduta oħra fejn qal li l-ġrieħi kienu fl-għaksa ta’ saqajh ix-xellugija. Qal li fl-irkoppa brix biss kellu. Spega li l-għada ġie eżaminat minn Dr Peckar li kiteb li Buhaġiar kellu brix fl-għekiesi ta’ saqajh u brix fuq irkupptejh. Spjega li dan ġie ordnat jgħolli saqajh u jagħmel xi silġ. Spjega li mbagħad reġa’ rah f’ okkazzjoni oħra Mr Aquilina. 

Spjega li mill-file mediku jirriżulta li Buhagiar kellu inċident fil-passat fejn tilef għajnu l-leminija u ma jarax minnha. 

Paul Buhagiar xehed li fl-20 ta’ Ġunju 2014 huwa kien l-Imġarr. Kien qiegħed jistenna l-vapur u għalhekk kien qed jippassiġġja ftit. X’ ħin kien dieħel il-vapur ħares lejn fejn kienet qiegħda l-vettura tiegħu u telaq lejha. Qal li f’ daqqa waħda nħakem. Qal li huwa ra t-trukk dieħel minn naħa l-oħra iżda huwa dawwar wiċċu ‘l hemm biex imur dritt għal karozza. Spjega li huwa ntlaqat u ntefa’ mal-art. Qal li għaddiet xi ħaġa minn fuq saqajh. Qal li jaħseb li kienu roti. Spjega li ħassu ħażin u ġabulu siġġu. Spjega li l-ewwel intlaqat fl-għaksa tal-lemin. Qal li mad-daqqa huwa spiċċa għarkubbtejh fl-art. Sostna li wara li għaddiet minn fuqu, huwa spiċċa għarkubbtejh ma’ l-art. Irkopptejh nħarqu bit-tarmac. 

Ikkonferma li huwa kien fil-marshalling area, u cioe’ l-parti fejn jipparkjaw il-karozzi li jistennew il-vapur. Huwa kien miexi ‘l quddiem u lura jistenna l-vapur. Qal li t-trukk kien dieħel mill-aħħar waħda li hija daqsxejn wiesa’. Qal li huwa kien qisu mat-tielet jew raba’ lane. Qal li huwa ma setax jimxi fuq saqajh tant li kellhom jerfgħuh. Is-sieq ix-xellugija kienet l-iktar waħda f’ kondizzjoni ħażina. Sostna li l-Xray ta’ l-isptar ma ndikatx li kien hemm ksur iżda f’ Xray privat irriżulta li l-għadma kienet mxaqqa. Spjega li mill-isptar bagħtuh id-dar u rabtulu saqajh.

Sostna li mill-isptar kienu tawh parir biex jimxi fuqha iżda huwa baqa’ muġugħ tant li erba’ xhur wara, mar għand Mark Portelli. Spjega li dan kien għamillu siequ fil-ġibs. Spjega li fil-frattemp siequ baqgħet minfuħa u huwa ma kellux alternattiva oħra ħlief li jmur joqgħod Malta mal-partner tiegħu biex tkun tista’ tieħu ħsiebu. Qal li tlett ġimgħat wara li sarlu l-ġibs, in-nefħa marret u kellu jibda jagħmel terapija peress li siequ kienet dgħajfa. 

Qal li dan l-aħħar siequ qed terġa’ tmur għall-agħar u ngħata parir li jista’ jkollu bżonn ta’ operazzjoni. Spjega li wara li tneħħa l-ġibs, huwa kien mar għand żewġ terapisti. Ikkonferma li huwa ma jistax jimxi ħafna. Spjega li huwa mar l-isptar kemm jista’ biex il-kont ma jitlax, iżda kien imur ukoll b’ mod privat f’ St James Burmarrad, liema spejjeż ħallashom hu stess. Spjega li wara li tneħħa l-ġibs, huwa kien ġie ordnat jixtri boots speċjali li kellu jilbsu għal tlett ġimgħat. Qal li kien irrilaxxja rapport dwar dan kollu l-ispeċjalist Alec Sultana. 

In kontroeżami, huwa sostna li meta kien sejjer Malta, il-vettura tiegħu kienet fl-ewwel jew fit-tieni filliera. Spjega li huwa wasal għas-sagħtejn u kwart u kien sejjer mal-vapur tat-tlieta. Qal li kien qed jippassiġġja għax jiddejjaq joqgħod bilqegħda. Ikkonferma li minkejja li kien hemm bankini fil-ġenb tal-fillieri, huwa għażel li jippassiġġja fin-nofs tal-fillieri. Ikkonferma li huwa difett f’ għajnejh il-leminija. Ikkonferma li l-vettura ġiet min-naħa tal-lemin tiegħu. Spjega li l-vettura ħabtet ma’ minkbu u waqa’ ma’ l-art iżda ma jafx eżatt kif. Qal li spiċċa għarkubbtejh. Mistoqsi jekk hu spiċċa għarkubbtejh, kif il-vettura setgħet tgħaddi minn fuq iż-żewġ saqajn ta’ Buhagiar, huwa spjega li huwa hekk ħass. Spjega li fuq waħda l-iktar li kien hemm il-piż. 
Sostna li huwa kellu ġrieħi anke f’ għarkubbtejh u fil-pexxun taż-żewġ saqajn u fil-minkeb ta’ idejh tan-naħa tal-lemin. Sostna li huwa ma jafx liema parti ta’ siequ ntlaqtet l-ewwel. Qal li l-iktar sieq li weġgħet kienet dik tax-xellug. Sostna li ma jafx f’ liema filliera seħħ l-inċident iżda huwa kien sejjer lejn il-karozza u kien qiegħed joqrob lejha. Insista li huwa reġa’ mar jagħmel l-Xrays għax siequ kienet għadha minfuha. 

In kontroeżami ulterjuri, huwa spjega li t-trakk kien ġej min-naħa tal-lemin tiegħu. Huwa spjega li ra lit-trakk gej. Ikkonferma li huwa ma jarax minn għajnu tal-lemin. Sostna li huwa jibqa’ jara sa ċertu punt u ċioe’ minn nofs l-għajn lejn il-widna ma jarax imma minn nofsha sal-imnieħer jara. Sostna li huwa ra kemm it-trukk u kemm il-karru. Huwa dar lejn il-lane tiegħu biex imur għal karozza tiegħu. Spjega li huwa ra lit-trakk dieħel ġol-lane. Imbagħad telaq lejn il-karozza tiegħu. Minn dak il-ħin lura, huwa ma jafx x’ ġara. Spjega li jista’ jkun li s-sewwieq kiser għad-dritt u dar 90 degrees. Sostna li huwa ma jafx jekk huwa nħakimx bil-karru u jekk it-trakk kienx ġia’ għadda qabel ma’ ntlaqat. Sostna li huwa jaħseb li l-karru għadda minn fuqu. 

F’ seduta oħra tas-6 ta’ Marzu 2019, Paul Buhagiar insista li l-inċident seħħ fit-tielet jew ir-raba’ filliera. Sostna li huwa kien wasal ir-raba’ filliera u kien sejjer lejn il-karozza li kienet fit-tieni filliera. Sostna li kif kien miexi, huwa ġie milqut u ttajjar mal-art. Sostna li l-ewwel li ntlaqat bil-minkeb u kellu ġrieħi. U anke ġrieħi fl-irkoppa. Spjega li huwa ma jarax minn għajnu l-leminija iżda s-sewwieq seta’ jarah. Sostna li huwa kien ġia’ dahru lejn il-vettura u fil-fehma tiegħu, is-sewwieq kiser ħafna. Ikkonferma li l-kuntatt sar mal-karru. Sostna li wara li ntlaqat f’ minkbu, huwa ġie ma’ l-art u jew għaddiet xi ħaġa minn fuqu jew laqtitu xi parti mit-trakk. Sostna li xi ħaġa għaddiet fil-ġenb fejn hemm l-għaksa. Sostna li anke l-għaksa tas-sieq l-oħra ntmesset imma ma kienx hemm daqshekk ħsara. Insista li huwa kien għadda mir-raba’ barrier u kien sejjer lejn il-karozza filwaqt li qal li kien ilu jippassiġġja. Sostna li huwa kien qed jippassiġġja fil-marshalling area nonostante li hemm il-bankini għaliex huwa ma jafdax lil bankini. Ikkonferma li l-bankini huma elevati mit-triq b’ xi sitt pulzieri. Ikkonferma li kien hemm bejn tnejn u tlett fillieri mimlija bil-vetturi jistennew il-vapur. 

Mark Portelli xehed li huwa eżamina lil Paul Buhagiar fis-16 ta’ Settembru 2014 ġewwa St James Hospital Burmarrad. Kellu injury fl-għaksa tax-xellug. Spjega li kellu ferita fuq in-naħa ta’ ġewwa ta’ l-għaksa. Qal li meta rah kien tender fuq dik il-biċċa ta’ l-għadma fuq in-naħa ta’ ġewwa tal-għaksa. Qal li sar MRI u rah fil-25 ta’ Settembru 2014 fejn irriżulta li l-mudullun tal-għadma kien infjammat bil-konsegwenza li kellu jsir full cast tal-ġibs minn taħt l-irkoppa sal-pala ta’ saqajh. Spjega li reġa’ rah fit-28 ta’ Ottubru 2014 u ra li kien immiljora iżda żammu ftit iktar ma jimxix fuq siequ. Spjega li neħħielu l-ġibs u għamillu boot. Intbagħat għal fiżjoterapija. Spjega li fid-19 ta’ Frar 2015 kien kważi pain free. Qal li fid-9 ta’ Frar 2016, huwa reġa’ mar St James Hospital u lmenta li meta jkun bilqegħda, ibati biex iqum bil-wieqfa. Spjega li reġa’ sar appuntament għal MRI u dan sar fl-14 ta’ Ġunju 2016 fejn irriżulta li kien hemm toqba fil-cartilage tan-naħa ta’ ġewwa tat-talus. Spjega li dawn il-ġrieħi kienu kompatibbli ma’ xi ħaġa tqila jew goffa li għaddiet minn fuq saqajh. Spjega li kienu crush injury. Spjega li l-bone marrow oedema ma tirriżultax fl-Xray. 

Huwa kkonferma li l-ferita li tidher f’ Dok 1 u kif ukoll il-boot li jidher f’ Dok 5. Ikkonferma wkoll l-irċevuti Dok 7, Dok 9, Dok 10, Dok 19, Dok 20 u Dok 21. Spjega li Buhagiar kien talbu jagħmillu rapport iżda huwa kien qallu biex imur għand xi ħadd indipendenti ħalli jkun hemm par għajnejn oħra. 

In kontroeżami, huwa kkonferma li fl-ewwel MRI ma dehritx it-toqba fit-talus. Fl-ewwel MRI rriżulta li l-mudullun kien iffjamat u l-cartilage ikun dgħajjef. Spjega għalhekk l-oedema tiġri wara. Spjega li huwa eżamina lil pazjent. It-trawma kienet fis-sieq tax-xellug fl-għaksa. 

George Borg, operations manager tal-Gozo Channel, spjega li l-marshalling area tal-Imġarr toperaha l-Gozo Channel. Spjega li fiha hemm is-shore personnel u ċioe’ duty terminal officer, mooring personnel. Spjega li ma sarx rapport ta’ l-inċident dakinhar. Spjega li dak inhar Teddie Pace kien it-Terminal Duty Manager, u Peter Paul Azzopardi kien stazzjonat l-Imġarr u kien hu responsabbli. Ippreżenta ritratti tal-marshalling area u speċifika li bejn il-lanes, hemm continuous white line. Ikkonferma li hemm road markings li jindikaw il-lanes u n-numru tal-lane. Spjega li hemm ukoll il-vleġġeġ sabiex is-sewwieq jibqa’ sejjer ‘il quddiem. 

In kontroeżami, huwa sostna li hemm ħdax-il filliera. Spjega li hemm tnejn tal-heavy jew long vehicles. Spjega li fil-marshalling area, mhux suppost jgħaddu pedestrians minnha. Din qiegħda għal vetturi. Spjega li l-foot passengers jgħaddu minn banda oħra. Spjega li l-persuni li jkollhom vetturi jridu jużaw il-bankina. Spjega li ma jistgħux imorru fuq il-lanes fejn jidħlu l-karozzi għaliex hemm riskju. Ikkonferma li hemm bankini fuq kull naħa tal-marshalling area. Sostna li l-marshalling area hija agħar minn triq. Mistoqsi dwar x’ għandhom jagħmlu utenti li l-vettura tagħhom ma tkunx ipparkjata fil-filliera li maġenbha hemm bankina, huwa sostna li dawk għandhom jibqgħu gol-vettura. Spjega li huwa ma jafx jekk hemmx sinjali jinfurmaw lis-sewwieqa li ma jistgħux jinżlu mill-karozza iżda sa fejn jaf hu, ma hemmx. Spjega li jekk il-barriers ikunu magħluqin, pedestrian mhuwiex awtorizzat li jgħaddi minn taħthom. 

Anthony Cauchi spjega li huwa jaħdem mal-kumpanija Gozo Channel. Huwa mooring man. Ikkonferma li dakinhar ta’ l-inċident huwa kien xogħol. Kien jorbot il-vapur meta seħħ l-inċident. Spjega li sema’ li seħħ inċident u Peter Paul Azzopardi talbu biex imur iġib siġġu lil vittma. Spjega li l-van b’ karru warajh kien dieħel għal pożizzjoni tal-marshalling area. Spjega li dan il-vann kien ser jaqsam mill-lane tiegħu għal fuq il-parking lane tal-Gozo Channel. Spjega li kien qed jaqsam mill-lane numru 11 li hija tal-vetturi l-kbar għal ġo lane numru tnejn jew tlieta. Ikkonferma li hemm sinjali kontinwi fl-art bejn lane u oħra u hemm numri fihom. 

In kontroeżami, huwa spjega li xħin issejjaħ fuq is-sit ta’ l-inċident, Buhagiar kien bejn il-lane numru 9 jew 10 tal-marshalling area. Spjega li kien kif taqbeż il-lasta. Spjega li dan l-inċident kważi ġara fin-naħa ta’ barra tal-marshalling area. Ikkonferma li mir-ritratti eżebiti, jidher li s-sinjal fejn hu riservat għal heavy vehicles huwa maqtugħ. Ikkonferma li vettura li ma tkunx tista’ tgħaddi mit-turnstyles, tgħaddi minn lane tal-heavy vehicles u mbagħad tmur fejn imissha. Spjega li għalhekk huwa permess li vettura taqsam il-linji biex toqgħod wara l-aħħar vettura. Ikkonferma li hemm bankini fuq entrambi n-naħiet. 
In rieżami, huwa kkonferma li l-line huwa maqtugħ mit-turnstyles ‘il ġewwa. Ikkonferma li s-sewwieq kien Marvin Cauchi li huwa kuġinuh. Ikkonferma li huwa kien tkellem ma’ kuġinuh dwar dan l-inċident. 

Peter Paul Azzopardi xehed li huwa terminal officer mal-Gozo Channel. Ikkonferma li huwa kien xogħol dakinhar li seħħ l-inċident. Kien qiegħed jisskanja fuq il-gates. Spjega li l-pickups jgħaddu mill-lane l-oħra, huwa dar biex jagħmel skenjar ta’ dik il-vettura u appena dar, jara lil Buhagiar jinbaraw peress li nqabad bil-karru. Spjega li Buhagiar kien qed jippassiġġa u waqaf mal-gate. Kif għadda l-pickup huwa mar jagħmel pass u qabdu l-karru. Spjega li x’ ħin daħal mal-karru, inqabad bil-ġenb u waqa’ fl-art. Il-pickup kellu karru ta’ kważi żewġ metri bogħod. Spjega li Buhagiar aljena rasu, għadda l-pickup, hu mar jagħmel pass u sab il-karru. Spjega li l-karru jkun dieħel eżatt kważi mal-gate. Spjega li dan il-pickup kien misjuq minn ġo lane 10, mil-aħħar waħda. Spjega li huwa jsejjaħ lil vetturi biex imorru fil-kju li kien fir-raba’ linja. 

Sostna li Buhagiar kien fit-tielet linja. Ikkonferma li l-pickup bil-karru daħal mill-10 u kiser biex jibda jaqsam mill-lane għal oħra preċiżament għal lane 4. Spjega li l-vetturi jeħduha slanting. Spjega li hemm 11-il filliera. Hemm linji kontinwi bejn kull lane. Sostna li dawn ifissru parking. Ikkonferma li m’ hemmx tabelli biex in-nies jibqgħu fil-karozza fil-marshalling area. Spjega li malli seħħ l-inċident, huwa talab lil kollegi jġibu siġġu u mbagħad ġiet l-ambulanza u l-pulizija. Qal li l-vittma kien qed jokrob b’ siequ. 

In kontroeżami, huwa spjega li l-vettura ta’ Buhagiar kienet ipparkjatha fit-tielet lane u kienet kważi t-tielet jew ir-raba’ karozza mill-aħħar tal-linja. Spjega li l-inċident seħħ eżatt fejn lane 10. Spjega li Buhagiar kien ġia’ għamel xi żewġ dawriet jippassiġġa. Kien qed joħroġ mill-gates ‘il barra, jasal maċ-ċint u jerġa’ jdur hekk. Spjega li huwa ma waqqfux dak il-ħin peress li mhux xogħlu. Ikkonferma li fuq kull ġenb hemm bankina ta’ kważi ħames piedi u oħra ta’ xi erba’ piedi. Spjega li Buhagiar ittajjar xi seba’ fillieri ‘l bogħod mill-karozza tiegħu. Ikkonferma li l-għaxar filliera għandha turnstyle. Spjega li gate 10 u 11 waħda hemm barrier tagħlaqhom. Spjega li mill-blokka tal-konkrit jibdew il-linji li huma magħqudin. Ikkonferma li l-ġewwa mill-barrier il-linja hija sħiħa. Ikkonferma li t-trukkijiet li jidħlu mill-ġenb mill-10 jew mill-11, dejjem jaqsmu dawn il-linji sħaħ biex imorru f’ posthom. Il-vettura in kwistjoni riedet tmur mill-filliera 10 għal filliera 4. Spjega li l-pickup qabbżu. Spjega li ħabat ma’ Buhagiar. Huwa ma jiftakarx li Buhagiar qallu xi diskors dak il-ħin li seħħ l-inċident. 

In kontroeżami, sostna li l-karru kien qisu għadu kemm qabeż il-barrier. Spjega li t-trakk kien diġa’ għadda. Sostna li Buhagiar kien fl-art qisu n-naħa ta’ wara tal-karru u ċioe’ mir-roti tal-karru lura fuq in-naħa tax-xellug tal-karru. Kien fuq in-naħa tal-passiġġier. Sostna li bil-fors wieħed irid jgħaddi minn lane għal fuq oħra biex imur ġol-lane li tkun qed timtela. 

Joseph Gatt xehed li huwa jaħdem bħala mooring man mal-Gozo Channel qabel ma’ rtira. Spjega li dakinhar ta’ l-inċident, huwa kien bit-tow truck u niżel għal bagalji. Huwa ma rax l-inċident iseħħ. Spjega li huwa ra lit-trukk taż-żiemel li ma laħqux il-vapur. Huwa ra li dan it-trukk ma kienx ipparkjat normali. Ċaħad li huwa kellu radju. Spjega li huwa ma jafux lil konvenut. 

Carmen Parnis xehdet li hija kienet taħdem ix-Xatt bħala pulizija. Spjegat li hija ma tiftakar xejn għax hija tkun stazzjonata l-għassa tax-Xatt. Sostniet li jekk marret fil-post ta’ l-inċident, marret mas-surġent. Sostniet li tiftakar li kien hemm bniedem li ntrifes ġol-marshalling area. Sostniet li hija ma tiftakarx id-dettalji tal-każ. 

Marvin Cauchi xehed li fl-20 ta’ Ġunju 2014 kien sejjer Malta biż-żiemel tiegħu u ta’ missieru. Kien bil-pickup truck u miegħu kellu marbut karru li fih kellu żewġt iżwiemel. Bejn il-kaxxa tat-trakk u l-karru hemm vojt ta’ bejn 3 u 4 piedi. Spjega li t-trakk bil-karru marbut miegħu fihom tul ta’ 9.15 metri jew mat-30 pied. Qal li ma kellux għaġġla għax kien għadu l-ħin. Sostna li t-trakk bil-karru ma jgħaddix mill-electronic barriers tal-karozzi. Huwa għadda kif soltu jagħmel mil-lane li minhha jgħaddu t-trakkijiet tal-merkanzija. Dak iż-żmien kien hemm għaxar lanes li kellhom l-electronic barriers u l-ħdax-il lane kienu jgħaddu minnha l-vejikoli l-kbar. Sostna li sa fejn jiftakar dik il-lane ma kelliex barrier jew kien dejjem jinżamm miftuħ. 

Sostna li wara li xtara l-biljett, huwa mar lejn il-filliera tat-tarf. Innota lil Buhagiar jippassiġġja fin-nofs mill-barriers ‘il barra u għadda minn maġenbu. Sostna li Buhagiar kien qed jippassiġġa mit-tarf tal-moll sejjer fid-direzzjoni tal-kiosk tal-biljetti tal-vapur. Spjega li għadda mill-lane tal-aħħar u billi kien hemm biss tlett lanes u nofs mimlija bil-vetturi jistennew il-vapur, il-kollettur tal-biljetti għamillu sinjal biex isuq lejn id-direzzjoni tar-raba’ lane. Sostna li waqt li kien qed jipproċedi lejn fejn kien għamillu sinjal, huwa sema’ ħoss ġej mill-parti ta’ wara tal-karru taż-żwiemel. Spjega li kien qed isuq bil-mod. Qal li ħaseb li għamlu xi moviment iż-żwiemel. Fil-viżwali tiegħu ma kien jidher ħadd la quddiemu u lanqas fuq kull ġenb tat-trakk. Spjega li dak il-ħin ġieh dubbju jekk il-bieba tal-karru taż-żwiemel setgħet ma kinitx magħluqa sew u għalhekk huwa waqaf u niżel jiċċekja. 
Qal li malli dar mat-trakk man-naħa tas-seat tal-passiġġier, ra lil Buhagiar fl-art mal-ġenb tan-naħa ta’ wara tal-karru. Spjega li kif rah quddiemu, Buhagiar qal li ma rahx. Sostna li huwa staqsih kif ma rahx il-karru, u dan wieġbu li kien aljenat u ra lit-trakk u ma ndunax bil-karru. Spjega li ħuħ u missieru kienu telgħu bi trakk ieħor b’ karru ieħor pero’ għall-vapur kienu waslu qablu. Qal li huwa ta l-għajnuna lil Buhagiar u għenu jqum. Spjega li nġabru xi nies u ġew missieru u ħuħ. Imbagħad waslet il-kuntistabbli mill-għassa tal-pulizija tax-Xatt. 

Qal li l-linja bejn l-aħħar filliera u l-filliera ta’ maġenbha huma maqtugħin b’ linji bojod interrotti. Qal li x’ ħin sema’ l-ħoss, huwa waqaf mill-ewwel u dak il-ħin kien bogħod mill-barriers madwar 15-il metru. Qal li t-trakk u l-karru kienu għadhom miksurin pero’ kienu għadhom ma ġewx f’ linja dritta. Spjega li l-kollettur tal-biljetti avża biex iċemplu għal ambulanza. Spjega li huwa baqa’ hemm u ma rax lil Buhagiar jintilef minn sensih. Sostna li huwa ħalla t-trakk hemmhekk sakemm awtorizzawh il-pulizija. Spjegat li huwa nnota mill-moviment ta’ ras Buhagiar li dan ma jarax sew mill-ġenb ta’ għajnu tal-lemin tant li biex iħares laġenbha jrid idawwar rasu. Sostna li huwa kien qallu lil Buhagiar li għamel ħażin qgħad jippassiġġja f’ nofs it-terminal tal-karozzi. L-istess kienet qaltlu l-pulizija. 

In kontroeżami, huwa spjega li daħal mill-aħħar lane. Spjega li beda l-manuvra biex jaqsam għar-raba’ lane. Sostna li qabel taqbad il-barriers, il-linji huma interrotti u huwa kien qed jaqsam il-lanes tal-queue tal-vapur. Ikkonferma li l-lanes fejn jitħallew il-karozzi huma linji sħaħ. Sostna li huwa ra lil attur u għadda minn miegħu. Sa ma dar biex jidħol għal-lanes biex jaqsam, huwa għadda minn miegħu u ma tajjrux. Sostna li huwa jaqsam kull ġimgħa lejn Malta u qatt ma ltaqa’ ma’ xi ħadd jimxi fejn hemm il-lanes tal-vapur. Sostna li huwa sema’ ħoss. Li kieku ntrifes ma kienx ikun hemm ħoss. Li ġara kien li l-attur ħabat mal-karru l-ewwel. Sostna li Alla ħares rifsu bil-karru, għaliex iż-żwiemel biss jiżnu tunnellata. Sostna li l-ferita’ li kellu f’ saqajh, jista jkun ġiet mill-ħabta mal-karru. Sostna li li kieku rifsu, anke l-karru kien iħossu jintrefa’ u huwa ma ħassux jintrefa’. Sostna li huwa ċert li ma rifsux. 

John Paul Cauchi xehed li fl-20 ta’ Ġunju 2014 hu u missieru kienu sejrin Malta biż-żiemel għat-tiġrija. Kienu qegħdin bil-pickup truck ta’ missieru u warajh kien hemm karru biż-żiemel. Spjega li ħuħ kien qiegħed bit-trakk ta’ ħuhom Anthony. Qal li daħlu mil-lane li minnha jgħaddu t-trakkijiet tal-merkanizja u minn hemm wara li għamlilhom sinjal il-kollettur tal-biljetti għaddew għat-tielet filleria. Sostna missieru kien qed isuq. Ħuħ Marvin wasal xi kwarta qabel ma kellu jitlaq il-vapur u kienet xemx tisreġ. 

Spjega li xħin wasal ħuħ fuq il-moll, għamel kif għamel missieru. Huwa kien qed jitkellem fuq il-bankina dahru mal-barriers tal-ħadid wiċċu ‘l barra lejn il-moll. Qal li huwa ra lil Marvin dieħel. Hekk kif daħal mill-aħħar lane, u kien beda jikser mill-ħdax għall-għaxar filliera huwa osserva raġel ġej bil-mixi minn wara l-karru tat-trakk u kien miexi f’ nofs dawn il-fillieri sejjer fid-direzzjoni tal-fillieri li kienu ġia’ mimlijin. Spjega li f’ daqqa waħda ra lil dan ir-raġel jibqa’ dieħel fil-karru u rah jaqa’ fl-art. Qal li ħuħ ma setax jarah billi dan ir-raġel ġie minn wara l-karru u baqa’ dieħel ġox-xewka ta’ wara tal-karru tan-naħa tax-xellug. Qal li huwa kien ilu josserva lil dan ir-raġel jippassiġġa fuq il-moll tiela’ u nieżel tul il-moll. 
Spjega li kien dan ir-raġel li daħal fil-karru. Spjega li dan ir-raġel kien aljenat jew stordut bix-xemx għax ma jistax jifhem kif ma rax it-trakk u l-karru. Spjega li huwa u missieru marru lejn it-trakk. Qal li ftit wara waslet kuntistabbli tal-għassa tax-xatt li semagħha tgħid lil dan ir-raġel x’ kien qed jagħmel jippassiġġja hemmhekk. Spjega li wara waslet l-ambulanza. Qal li ma jafx x’ ġara wara, għax kien sar il-ħin biex hu u missieru jitilgħu fuq il-vapur. 

In kontroeżami, huwa kkonferma li kienu sejrin il-Marsa biż-żwiemel u kien qed isuq missieru. Sostna li meta waslu l-Imgġrr, kien hemm żewġ fillieri u nofs ta’ karozzi ġia’ pparkjati fil-marshalling area. Ikkonferma li l-vettura misjuqa minn missieru daħlet mill-ħdax-il filliera u qasmet minn hemm għal ġot-tielet filliera sabiex b’ hekk il-vettura tkun tista’ tirkeb fuq il-vapur xħin ikun imissha. Spjega li huwa ra lir-rikorrenti jimxi qabel ġara l-inċident. Missieru kien rah ukoll. Spjega li huwa ra l-inċident iseħħ peress li huwa kien qiegħed fuq il-bankina u ra lil ħuħ ġej. Xħin ħuħ ġie biex jikser minn fuq il-ħdax-il filliera għal fuq l-għaxar waħda, huwa osserva lill-attur jitfaċċa minn wara l-karru u xħin ġie biex jikser, l-attur biddel id-direzzjoni u kien hemm kuntatt man-naħa ta’ wara tal-karru. Sostna li l-inċident seħħ fl-għaxar filliera. Huwa kien hemm xħin waslet l-ambulanza iżda l-vapur kien beda jgħabbi u telqu. Sostna li l-attur kulma kellu ftit slieħ f’ irkobbtu. Spjega li jaħseb li l-attur kien liebes xorts. Insista li l-kuntatt li l-attur kellu mal-karru kien fuq in-naħa ta’ wara ġox-xewka tal-karru fuq in-naħa tat-terminal. Spjega li l-attur kien ilu jippassiġġja. 

In rieżami, huwa mmarka fuq ir-ritratt a fol 226 fejn seħħ l-inċident. Spjega li meta wasal fejn seħħ l-inċident, huwa ra lill-attur qiegħed fuq irkopptejh u beda jgħajjat li l-art taħraq. Spjega li l-attur waqa’ fuq għarbobbtejh u beda jgħajjat għax l-art kienet taħraq bix-xemx. 

In kontroeżami ulterjuri, huwa sostna li ma rax il-karru jirfes saqajn l-attur u sostna li li kieku verament rifsu, il-karru kellu żewġt iżwiemel fih, u għalhekk kieku kien jaqtalu saqajh barra. Sostna li l-piż ta’ kull żiemel huwa ta’ 600 kilogrammi. Ikkonferma li l-piż mhux qiegħed f’ post wieħed iżda fuq erba’ roti. Sostna li huwa seta’ jara l-inċident nonostante li kien hemm tlett fillieri ta’ karozzi quddiemu. Sostna li huwa ra lill-attur jaħbat mal-karru. Sostna li mbagħad l-attur waqa’. Sostna li jaħseb li l-attur ħabat b’ idejh mal-karru. 

In rieżami ulterjuri, ix-xhud spjega li l-karru kien jesa’ żewġt iżwiemel. Il-materjal tal-karru jkun tal-lastiku bl-injam u ħadid. Il-karru jkun kbir mal-ħamsa u għoxrin pied jew tletin pied għax bejn it-trakk u l-karru jkun hemm spazju biex idur il-karru mat-trakk. Ikkonferma li l-impatt rajtu mir-rota ta’ wara lura fuq ix-xewka ta’ wara fin-naħa tad-direzzjoni minn fejn kien qed jara l-inċident (u ċioe’ min-naħa tat-terminal). 

Anthony Cauchi spjega li l-pick up trakk tal-għamla Mitsubishi bin-numru ta’ reġistrazzjoni JBA 993 fi żmien ta’ l-inċident kien reġistrat f’ ismu. Qal li dakinhar kien qed isuqu ħuħ Marvin Cauchi. Qal li kien mar bih Malta u għabba ż-żwiemel. Spjega li huwa dakinhar ma kienx mar mal-familja tiegħu għax inzerta kien xogħol fil-forn tal-familja. Spjega li dan it-trakk kien jintuża kemm-il darba minn Marvin Cauchi. Ikkonferma li missieru u ħuħ John Paul Cauchi kienu marru Malta bi trakk ieħor. Qal li huwa ma kienx involut f’ dan l-inċident. Sar jaf bl-inċident aktar tard meta ħuħ kien qallu li l-pulizija kienu żammewh għal ftit ħin minhabba li kien intlaqat xi ħadd. Qal li dan it-trakk kien partu ma’ trakk ieħor. 

In kontroeżami, huwa kkonferma li t-trakk GBA 993 huwa tiegħu iżda llum ma għadux. Dakinhar ta’ l-inċident kien qed isuq dan it-trakk ħuħ. Spjega li ħadd ma kellmu dwar dan l-inċident. 

Jane Buttigieg ikkonfermat li hija l-kap responsabbli mill-emergenza. Sostniet li dakinhar ma kellhomx logbook.

Josef Debattista xehed li daħlet telefonata fl-emerġenza ta’ l-isptar li kien hemm xi ħadd li kellu trawma f’ siequ. Niżel ix-Xatt u spjega li osserva li l-persuna kienet weġgħet saqajha fil-parti t’ isfel u ċioe’ n-naħa ta’ l-għaksa. Sostna li ma jidhirlux li kien hemm iktar ġrieħi. Sostna li ma jiftakarx li nstabu xi ġrieħi oħra fil-muskoli tas-sieq. Sostna li l-pazjent kien qallu li l-karru ma kienx rah u għadda minn fuq saqajh. Sostna li huwa baqa’ ħdejn il-pazjent fl-ambulanza fuq in-naħa ta’ wara u kien qgħad il-ħin kollu mal-pazjent. Sostna li l-pazjent kien stabbli l-ħin kollu u żamm kuntatt miegħu l-ħin kollu. 

In kontroeżami, huwa spjega li xħin waslet l-ambulanza, huwa kien sab lil pazjent bilqegħda fit-terminal fejn ikun hemm jidħlu l-kju tal-karozzi. Kien bilqegħda fuq siġġu. 

In rieżami, huwa mmarka l-post fejn kien sab lil pazjent bilqegħda u kif ukoll ikkonferma li t-trakk u l-karru kienu fl-istess area. 

Ikkunsidrat 

Din il-kawża titratta inċident li seħħ wara li l-attur intlaqat b’ karru ta’ żiemel li kien marbut fuq wara ta’ vettura bin-numru ta’ reġistrazzjoni JBA993 waqt li l-attur kien qiegħed jippassiġġja fil-marshalling area fit-terminal tal-vapur tal-port ta’ l-Imġarr, Għajnsielem. F’ din il-kawża, l-attur qed jitlob li jiġi dikjarat li l-konvenuti huma responsabbli għal dan l-inċident u li l-Qorti tillikwida u tikkundanna ħlas ta’ danni sofferti mill-attur. Il-konvenuti qed joġġezzjonaw għal tali talbiet u ressqu varji eċċezzjonijiet. 

Eċċezzjoni li Anthony Cauchi mhuwiex il-leġittimu kontradittur 

Din il-Qorti sejra tibda biex teżamina l-ewwel eċċezzjoni mressqa mill-konvenuti fejn ġie eċċepit li Anthony Cauchi mhuwiex il-leġittimu kontradittur f’ din il-kawża u għandu jiġi liberat mill-osservanza tal-ġudizzju. 

Il-Qorti tagħmel referenza għal dak li ntqal mill-Qorti tal-Maġistrati (Malta) fis-sentenza ta’ l-4 ta’ Ġunju 2003 fl-ismijiet Francis u Juliet Buhagiar vs Alexander Mizzi, Christopher Martin Rutzen u b’digriet tat-18 ta’ Novembru tas-sena 2002, is-soċjeta’ Alf. Mizzi & Sons (Marketing) Ltd ġiet kjamata in kawża, fejn il-Qorti sabet lil konduċent tal-vettura involut fl-inċident awtomobilistiku bħala l-persuna responsabbli għal dak l-inċident, u dana nonostante li l-kawża saret ukoll kontra sid il-vettura. In oltre fid-deċiżjoni mogħtija mill-Qorti ta’ l-Appell fil-5 ta’ Ottubru 2001 fl-ismijiet Frankie Refalo fil-kwalita’ tiegħu ta’ direttur tal-kumpanija “Frank’s Garage Ltd” għan-nom, fl-interess u in rappreżentanza ta’ l-istess vs Jason Azzopardi u Stanley Portelli intqal li:

“Din il-Qorti allura tikkonsidra illi biex tistabilixxi jekk parti in kawza kienetx jew le legittimu kontradittur tal-parti l-ohra, kellha bilfors tivverifika prima facie jekk il-persuna citata fil-gudizzju kienetx materjalment parti fin-negozju li, skond l-attur, holoq ir-relazzjoni guridika li minnha twieldet l-azzjoni fit-termini proposti. 
Jekk dan in-ness jigi stabbilit, il-persuna citata setghet titqies li kienet persuna idoneja biex tirrispondi ghat-talbiet attrici, inkwantu dawn ikunu jaddebitawlha obbligazzjoni li kienet mitluba tissodisfa dan inkwantu il-premessi ghaliha, jekk provati, setghu iwasslu ghall-kundanna mitluba f’kaz li jinstab li l-istess konvenut ma jkollux eccezzjonijiet validi fil-ligi x’jopponi ghaliha.”

Fil-każ odjern, irriżulta li Anthony Cauchi ma kienx qed isuq din il-vettura in eżami meta seħħ l-inċident de quo. Huwa minnu li l-vettura hija reġistrata f’ ismu iżda dakinhar ta’ l-inċident, din il-vettura kienet qed tinsaq minn Marvin Cauchi. Anthony Cauchi lanqas biss kien preżenti fuq il-post fejn seħħ dan l-inċident. Dan il-fatt seta’ jiġi faċilment konstatat mir-rapport ta’ l-okkorrenza ppreparat mill-uffiċjali tal-pulizija li nvestigaw dan l-inċident. Fil-fehma tal-Qorti, ma ġie ppruvat l-ebda rapport ġuridiku bejn l-attur u Anthony Cauchi. Addirittura jirriżulta li ġie ppruvat li Anthony Cauchi ma huwiex il-persuna li kellu jirrispondi għat-talba proposta b’ din il-kawża għaliex huwa ma kellu x’ jaqsam xejn ma’ dan l-inċident. Għalhekk, din il-qorti sejra tilqa’ l-ewwel eċċezzjoni mressqa minn Anthony Cauchi u qiegħda tilliberah mill-osservanza tal-ġudizzju bl-ispejjeż kontra l-istess attur. 

Ikkunsidrat 

Dinamika ta’ l-inċident 

Durante s-smigħ tal-provi, ingħataw verzjonijiet kontrasstanti dwar kif u fejn eżattament seħħ l-inċident. 

L-attur sostna li l-inċident seħħ fir-raba’ filliera waqt li huwa kien sejjer lejn il-karozza tiegħu li kienet ipparkjata fl-ewwel jew it-tieni filliera. L-attur ikkonferma li huwa ntlaqat bil-karru li kien misjuq wara l-vettura u li kien laqat minkbu u mbaram bil-konsegwenza li waqa’ fl-art. 

Il-konvenut Marvin Cauchi jallega li osserva lill-attur jippassiġġja meta huwa kien għadu barra mill-marshalling area ‘l barra mill-electronic barriers u għadda minn maġenb l-istess attur. Spjega li huwa għadda bil-vettura minn ġewwa l-ħdax-il filliera u xħin kien sejjer għal ġol-filliera fejn kienu qed jieqfu l-vetturi fil-kju għal vapur, huwa sema’ ħoss ġej minn wara tal-karru bil-konsegwenza li waqaf u niżel jara x’ ġara. Sostna li xħin niżel ra lill-attur ma’ l-art. Skont il-konvenut, kien l-attur li baqa’ dieħel fil-karru għaliex ma rax il-karru. 
 
Mix-xhieda okulari mismugħa f’ dawn il-proċeduri, irriżulta li Peter Paul Azzopardi kkonferma li ra lill-attur jinbaram u jaqa’ fl-art. Ix-xhieda okulari l-oħra kkonfermaw li l-inċident seħħ bejn il-ħdax u l-għaxar filliera ‘l ġewwa fil-marshalling area kif il-vettura misjuqa minn Marvin Cauchi kienet bdiet tikser biex tipproċedi lejn il-filliera li kienet għadha qed timtela bil-karozzi għall-vapur. Irriżulta wkoll mix-xhieda ta’ Peter Paul Azzopardi li ġialadarba l-vettura misjuqa minn Marvin Cauchi kienet waħda li ma tgħaddix mill-filleri l-oħra li huma idjaq, din il-vettura bħalma jiġri f’ każ ta’ vetturi kbar, għaddiet mill-filliera numru ħdax u mbagħad instaqet fil-marshalling area biex tidħol fil-kju tal-vapur fil-filliera li dak il-ħin tkun qed timtela. 

Illi l-kwistjoni prinċipali f’din il-kawża hija dwar ir-responsabbilta’ ommeno ta’ dan l-inċident. Illi l-attur qiegħed iħharrek lill-konvenut Marvin Cauchi (ġialadarba Anthony Cauchi ġie permezz ta’ din id-deċiżjoni liberat mill-osservanza tal-ġudizzju) għaliex fil-fehma tiegħu l-istess konvenut huwa unikament responsabbli għall-inċident u l-konsegwenti danni minnu sofferti, Da parti tiegħu, il-konvenut Marvin Cauchi jiċħad illi huwa b’xi mod responsabbli għal dan l-inċident u jeċċepixxi illi r-responsabbilta’ hija tal-attur li naqas milli jieħu l-prekawzjonijiet meħtieġa qabel ma’ għamel il-manuvra ta’ qsim minn nofs il-marshalling area fit-terminal tal-vapur. 

F’każijiet bħal dawn irid jiġi investigat x’kienet il-kawża prossima ta’ l-inċident tenut kont tad-drittijiet u r-responsabbilitajiet ta’ kull wieħed mill-utenti u ċjoe’ kemm dak tas-sewwieq kif ukoll tal-pedestrian. Illi skont l-artikoli 1030 et sequitur tal-Kodiċi Ċivili, huwa responsabbli għad-danni dak li jikkaġuna ħsara lil ħaddiehor minħabba tort da parti tiegħu b’riżultat ta nuqqas ta’ prudenza, diliġenza u attenzjoni ta’ bonus paterfamilias. Il-prova illi l-konvenut huwa hekk responsabbli tinkombi fuq l-attur li ppropona l-proċeduri. Kif ingħad fis-sentenza Dr H. Leniker vs H. Camilleri tal-Prim Awla tal-Qorti Ċivili deċiża fil-31 ta’ Mejju 1972:

“Jekk l-attur ma jġibx din il-prova, l-azzjoni tiegħu ma jistax ikollha eżitu favorevoli (anke jekk il-konvenut ma jipprovax – għaliex mhux legalalment obbligat li jipprova –li l-inċident ikun ġara tort tal-attur).”

Għalhekk, sabiex l-attur jingħata raġun meta jgħid illi l-konvenut huwa responsabbli minħabba sewqan traskurat jew negliġenti tiegħu, irid jintwera li l-konvenut tassew kien traskurat jew negliġenti u li kien hemm ness ta’ kawżalità bejn il-fatt kolpuż u l-konsegwenza dannuża (Martin Paul Vella et vs Chris Micallef, deċiża mill-Qorti tal-Appell Inferjuri fis-6 ta’ Ottubru 2010).

Ma hemmx dubju li huwa obbligu tal-pedestrian li qabel ma jaqsam jieħu konsiderazzjoni tal-post minn fejn ikun qed jimxi u joqgħod attent li ma jkunx qed joħloq ostakolu lis-sewwieqa tal-vetturi tant li lanqas ma għandu jaħsad lill-istess sewwieqa li jkunu fil-prossimita’ tiegħu. Tenut kont ta’ l-area minn fejn l-attur għażel li jgħaddi, hija opinjoni ta’ din il-Qorti li l-għażla li għamel l-attur ċertament li ma hijiex waħda konsiljabbli u sigura u dan jirrendi għall-każ in eżami l-obbligu tal-pedestrian bħala wieħed iktar oneruż. Minflok ma’ l-attur għadda minn wara l-electronic barriers, mexa lejn il-bankina li kien hemm fil-ġenb fuq in-naħa tat-terminal, mexa fuq il-bankina sakemm ġie bi dritt fejn kien il-karozza tiegħu u mbagħad għadda minn fejn il-vetturi stazzjonati biex jieħu postu ġewwa l-karozza tiegħu, l-attur għażel li jgħaddi minn taħt l-electronic barriers, jaqsam min-nofs tal-marshalling area f’ linja dijagonali mill-ġenb minn fejn jgħaddu l-vetturi kbar. Għalhekk, b’ dan l-aġir, l-attur espona ruħu għal perikolu akbar peress li għażel li jgħaddi minn post li kien maħsub li jgħaddu minnu l-vetturi għal ġol-kju tal-vapur u li assolutament mhuwiex post idoneju fejn persuni joqgħodu jimxu. 

Huwa minnu li l-attur jisħaq li l-fillieri huma kollha delinjati b’linji bojod kontinwi u li jikkontjenu vleġġeġ li juru d-direzzjoni li fihom il-vetturi għandhom jinstaqu. Madanakollu, dawn il-linji qegħdin hemm sabiex il-vetturi jkunu jafu minn fejn għandhom jgħaddu meta jkunu fil-kju u fejn għandhom jieqfu waqt li jkunu jistennew il-vapur. L-attur jsostni li l-fatt li dawn huma linji kontinwi jfisser li l-vettura misjuqa minn Cauchi ma setgħetx tagħmel dik il-manuvra li saret sabiex mill-ħdax-il filliera tgħaddi għal ġo fillieri oħra b’ mod dijagonali. Din il-Qorti tqis li mix-xhieda prodotta, irriżulta b’ mod ċar li s-sistema fil-marshalling area għal queuing għall-vapur dak iż-żmien ta’ l-inċident kienet li vetturi li jidħlu minħabba l-kobor tagħhom mill-filliera numru ħdax, iridu jaqsmu bilfors biex jidħlu fil-kju għal vapur jekk il-fillieri l-oħra jkunu għadhom ma mtlewx. Irriżulta wkoll li l-linja bajda hija waħda interrotta fejn seħħ l-inċident ai termini tax-xhieda okulari u ta’ Marvin Cauchi. 

Din il-Qorti lanqas ma tqis li n-nuqqas ta’ tabelli li jipprekludu persuni milli jimxu bir-riġel ġewwa l-marshalling area huwa ta’ sostenn għall-attur peress li huwa ċar u evidenti li l-marshalling area mhijiex intiża biex persuni joqgħodu jimxu fiha iżda hija intiża biex il-vetturi jiġu mqegħda fi kju fejn jistennew il-vapur f’ ordni u b’mod kontrollat.

Illi għalkemm dan il-każ ma jittrattax inċident li seħħ fi triq iżda inċident li seħħ f’ marshalling area, din il-Qorti tqis li huwa relevanti li tagħmel referenza għal ġurisprudenza nostrana f’ każijiet ta’ inċidenti awtomobilistiċi li lkoll elenkaw l-obbligi li għandhom kemm is-sewwieqa u kemm il-pedestrians. 

Fis-sentenza fl-ismijiet “Citadel insurance plc et. v. Paul Scerri” (A.C. - 22 ta’ Ġunju 2005 - Nru. 393/2003) ġie ritenut illi l-fatt li wieħed ikun qiegħed isuq fuq triq prinċipali ma jiddispensahx mill-obbligu primarju nkombenti fuq kull utent tat-triq li juża d-diliġenza meħtieġa fis-sewqan, liema diliġenza hija relattiva għaċ-ċirkostanzi partikolari u l-kundizzjoni tat-triq. Kif ingħad fis-sentenza fl-ismijiet “Vincenzo Borg v. Karl Jue Bonett” (A.I.C. - 10 ta’ Ottubru 2005, Nru. 243/2003):

“t-triq ghandu dritt ikun fiha kulhadd u kulhadd ghandu obbligi u doveri x’josserva mehud in konsiderazzjoni c-cirkostanzi li jinsab fihom, sew sewwieq kif ukoll il-pedestrian, b’dawk tas-sewwieq forsi aktar oneruzi mehud in konsiderazzjoni l-mezzi illi huwa juza. Dan ma jfissirx pero’ illi hemm xi presunzjoni kontra tieghu u kull kaz irid jigi ezaminat fuq il-meriti.”

F’ dik is-sentenza, il-Qorti ta’ l-Appell kompliet tispjega li: 

“(1) “Driver ghandu juza d-diligenza kollha biex jevita pedestrian li jaqsam it-triq anke jekk il-pedestrian jaqsam negligentement u ghalhekk ghandu jigi ritenut responsabbli jekk ikun naqas minn xi dmir tieghu b’ mod li jkun pogga ruhu f’posizzjoni li ma setax jevita linvestiment ta’ pedestrian. Il-kaz li fih id-driver jista’ jkun ezentat mir-responsabilita` hu dak biss fejn il-pedestrian, b’ xi att inaspettat u subitaneu, jew xort’ ohra b’ xi ghemil tieghu, ikun qieghed lid-driver f’ posizzjoni li, anke bl-uzu tad-diligenza mehtiega, dan ma setax assolutament jevita l-investiment” – “Il-Pulizija -vs-Dockyard PC 347 Carmel Mifsud”, Appell Kriminali, 26 ta’ Gunju 1954 (Kollez. Vol. XXXVIII P IV p 859);

(2) “Il-pedestrian ghandu certament drittijiet fic-cirkolazzjoni tat-traffiku, imam ghandu wkoll obbligi. Jekk il-pedestrian ikun qieghed ruhu f’ post fejn mhux suppost ikun, u driver li jkun qed isuq karozza b’ mod regolari jsib ruhu f’posizzjoni ta’ emergenza subitanea minhabba fih, dak id-driver ma ghandux jigi ritenut hati ta’ sewqan perikoluz u tal-konsegwenzi li jista’ jsofri dak il-pedestrian f’dik il-konsegwenza” – “Il-Pulizija -vs- Alfred Caruana”, Appell Kriminali, 14 ta’ Mejju 1955 (Kollez. Vol. XXXIX P IV p 1031);

(3) “Il-pedestrian ghalkemm ghandu dritt li jkun fil-karreggjata biex jaqsam certament ghandu wkoll id-dover li juza prudenza biex jaqsam ‘with reasonable dispatch’. 
Aktar u aktar tehtieg dik l-attenzjoni tal-pedestrian meta si tratta ta’ uncontrolled crossing” – “Il-Pulizija -vs- Joseph Formosa”, Appell Kriminali, 4 ta’ April 1959 (Kollez. Vol. XLIII P IV p 1027);

(4) “Hu veru li anki l-pedestrian ghandu d-doveri tieghu fit-traffiku stradali; imma biex driver ta’ karozza li jinvesti pedestrian u jikkagunalu offizi fuq il-persuna tieghu jista’ jiskolpa ruhu, jehtieg li jirrizulta li l-kawza unika u determinanti ta’ l-investiment kienet tikkonsisti fil-komportament imprudenti tal-pedestrian li gie milqut; u ma tistax tigi nvokata mid-driver liskriminanti ta’ l-emergenza subitanea meta tikkonkorri l-kolpa ta’ lawtista, li tkun impedietu milli jevita l-konsegwenzi ta’ l-emergenza. Il-konducenti ta’ vetturi ma ghandhomx jipprezumu normalita` perfetta ta’ komportament tal-pedestrian imma ghandhom dejjem jivvalutaw tajjeb il-kontingenzi stradali u jirregolaw il-velocita` taghhom b margini sufficjenti ta’ sikurezza” – “Il-Pulizija -vs- George Muscat”, Appell Kriminali, 6 ta’ Mejju 1961 (Kollez. Vol. XLV P IV p 947).”

Illi relevanti wkoll dak li ingħad fis-sentenza “Rita Calleja vs Joseph Agius” (PA (JSP) 5 ta’ Ottubru 1995 – Vol. LXXIX.ii.1277) ikkonfermata bid-deċiżjoni fl-ismijiet “Paul Muscat et nomine vs Emanuel Galea et nomine” (P.A. (RCP) – 28 ta’ Ġunju 2006) ġie riaffermat il-prinċipju li:-

“Jekk pedestrian ikun qieghed ruhu f’post fejn mhux suppost ikun u d-driver li jkun qieghed isuq karozza b’mod regolari jsib ruhu f’posizzjoni ta’ emergenza subbitaneja minhabba fih, dak id-driver m’ghandux jigi tenut hati ta’ sewqan perikoluz u tal-konsegwenzi li jista’ jsofri f’dik il-kontingenza (Vol. XXXIX.iv.1031)”.

Fis-sentenza mogħtija mill-Prim’ Awla tal-Qorti Ċivili fit-30 ta’ Mejju 2001 fl-ismijiet Galea Anthony pro et noe vs. Zammit Domenic, ġew sottolinjati l-obbligi tal-pedestrian u kif ukoll l-obbligi tas-sewwieqa: 

“Fl-iskorta tal-gurisprudenza kostanti in materja jista’ jinghad li ma tezisti ebda forma ta’ prezunzjoni ta’ dritt favur pedestrian meta dan ikun involut f’ inċident ma’ vettura. Ghall-kuntrarju, il-kejl li bih jehtieg li tigi meqjusa l-materja ta’ responsabbilita’ jibqa’ dak klassiku tad-determinazzjoni ta’ x’ kienet il-kawza prossima u immedjata ta’ l-inċident u x’ kien il-fatt determinanti li pprovokah. Hu car li kemm il-pedestrian, kif ukoll id-driver, ghandhom drittijiet u responsabilitajiet bhala utenti tat-triq u kull wiehed minnhom kien bil-ligi obbligat li josserva r-regolamenti li jinkombu fuqhom biex jigi assigurat illi fl-ezercizzju tad-dritt taghhom li juzaw it-triq ma jaghmlu xejn biex ifixklu lil haddiehor fl-uzu legittimu ta’ l-istess triq. Hu meta jsir abbuz mid-dritt ta’ dan l-uzu, sew jekk tal-pedestrian, sew jekk tas-sewwieq, li temani r-responsabbilita’ ghall-akkadut. Minn dan trid tigi evalwata l-htija u l-eventwali responsabbilita’ ghas-sinistru. 
 
Ma hemmx dubbju illi l-pedestrian jew foot passenger hu intitolat ghall-ezercizzju ta’ reasonable care mill-parti tad-drivers anke meta jinzel mill-bankina u jkun fil-carriageway….Il-fatt ghalhekk li l-pedestrian ikun fil-carriageway ma jezonerax id-driver mill-htija li jolqtu, jekk id-driver ma jkunx ezercita reasonable care…” 
 
F’din id-deċizjoni, il-Qorti kompliet billi qagħdet tikkwota serje ta’ deċiżjoni li jikkonfermaw dan ir-raġunament tagħha: 
“Ghandu jinghad li anke il-pedestrian ghandu doveri…Fil-Highway Code jinghad lill-pedestrians ‘Before crossing the road look right and left and satisfy yourself that it is safe to cross. Look out for approaching traffic and take its speed into account. Cross the road as directly as possible. When stepping off a footpath look towards oncoming traffic. Do not make a sudden dash into the carriageway. (Vol. XXXV, P.IV, p. 1157). 
 
‘Il-Pedestrian ghandu certament drittijiet fic-cirkolazzjoni tat-traffiku, imma ghandu wkoll l-obbligi. Jekk il-pedestrian ikun qieghed ruhu f’ post fejn mhux suppost ikun u d-driver, li jkun qed isuq karozza b’ mod regolari, isib ruhu f’ posizzjoni ta’ emergenza subitaneja minhabba fih, dak id-driver m’ ghandux jigi ritenut hati ta’ sewqan perikoluz u tal-konsegwenzi li jista’ jsofri dak il-pedestrian f’ dik il-kontingenza.’ (Vol. XXIX, P. IV, p.1031). 
 
‘The duty to keep a good look out is applicable to pedestrians and other road users as well as vehicle drivers. It is incumbent upon pedestrians to avoid running into vehicles. The ordinary rules of negligence are universal and vary only according to the degree of duty imposed on persons with varying responsibilities. A pedestrian, therefore, notwithstanding that he has a right to walk in the carriageway….is not entitled to complain of damage, due to his own failure, to keep a proper look out for oncoming traffic.’ (Road Users Rights, - H. Hughes Liabilities and Insurance (1948) pp.90 et seq.) 
 
M’ hemmx prezunzjoni li pedestrian ghandu dejjem ragun. Imma hu m’ghandux jitqies bhla intruz. Hu ghandu juza l-kura mehtiega biex ma johloqx ghal utenti l-ohra tat-triq sitwazzjonjiet ta’ perikolu jew emergenza. (App. Civ. S. Bonaiglas vs. J. Mercieca, 20.1. 70) 
 
Ghalkemm il-pedestrian ghandu dritt li jkun fil-karreggjata biex jaqsam, certament ghandu ukoll id-dover li juza prudenza biex jaqsam. Jekk l-pedestrian ikun negligenti, pero’ dan ma jassolvix lid-driver tal-car milli juza dak il-grad ta’ ‘reasonable care’ li tinhtieg. Dan kollu jinghad, dejjem sakemm ma tkunx giet krejata mill-pedestrian lid-driver, bl-imprudenza tieghu, emergenza subitanea imprevedibbli, li rrendiet impossibli, jew mhux ragjonevolment possibli, azzjoni evaziva tempestiva. (App. Krim. Pul. V. J. Formosa XLIII p 4 p 1023). 
 Emergenza subitanea tavvera ruhha, per ezempju meta persuna taqsam f’ daqqa u tissorprendi lil konducent, jew taghmel xi movement insolitu u inaspettat. (App. Krim Pul. Vs. J. Thorton XLV p 4 p 920) jew ‘meta pedestrian jinzel inaspettatament minn fuq bankina, jew li jaqsam jew jitfacca ghall-gharrieda minn wara xi car iehor, jew li johrog minn xi kurva fit-triq, jew li jitfacca ghall-gharrieda u inaspettatament quddiem il-karozza.’ (App. Krim Pul vs. Cassar Desain Vol XlVI p 4 p 765).” 
 
Finalment, f’din id-deċizjoni l-Qorti kwotat ukoll il-Qorti tal-Kassazzjoni: 

“Il-Qorti tal-Kassazzjoni Taljana sancit principji importanti f’ materja tal-limit tar-responsabilita’ ta’ konducent meta jigi mtajjar pedestrian. Dawn huma: 

1. ‘Che il conducente per motivi estranei a ogni suo obbligo di diligenza sia venuto a trovarsi nella oggettiva impossibilita’ di avvistare il pedone e di osservarne tempestivamente I movimenti. 
2. Che I movimenti del pedone siano cosi rapidi e inattesi da farlo convergere all’ improvviso sulla traiettoria del veicolo. 

3. Che nessuna infrazione delle norme di circolazione o di commune prudenza sia riscontrabile nel comporatmento del conducente.’” 
 
Deċiżjonijiet oħra li sostnew l-istess prinċipji huwa dak mogħtija mill-Prim’ Awla tal-Qorti Ċivili fl-ismijiet Mifsud Joseph pro et noe vs. Craus Tania, deċiża fit-30 ta’ Marzu 2001, Urpani Joseph vs. Bartolo Giacinto maqtugħa fit-28 ta’ Mejju 2003, Zarb Mary et vs. Overend Mauro deċiża fis-27 ta’ Ġunju 2003 u Bonnici Joseph et noe vs. Formosa Noel et deċiża fil-25 ta’ Mejju 2004. Din il-Qorti tagħmel ukoll referenza għar-rassenja ta’ ġurisprudenza li hemm rakkolta fis-sentenza mogħtija mill-Prim’ Awla tal-Qorti Ċivili fid-9 ta’ Marzu, 2017 Ċitazzjoni Nru: 290/2006 AF fl-ismijiet Albert Zammit vs Marcel Ellul u b’digriet tas-16 ta’ Frar 2017, il-Qorti ordnat li s-soċjetà Gasan Mamo Insurance Limited tassumi l-atti stante l-mewt ta’ Marcel Ellul.

Kif ġia’ ġie osservat, din il-Qorti ma tħossx li l-punt minn fejn għażel li jgħaddi l-attur biex imur lejn il-karozza pparkjata tiegħu huwa wieħed idoneu. L-attur kellu responsabbilta’ tiegħu bħala utent ta’ din l-area u sabiex it-talbiet tiegħu kontra l-konvenut jintlaqgħu, jinħtieġ li jiġi ppruvat, fuq bilanċ ta’ probabilitajiet, illi l-konvenut tassew kien qiegħed isuq b’mod negliġenti, b’imperizja u b’nuqqasijiet bil-konsegwenza li huwa kien allura l-kawża prossima tal-inċident.

Illi mill-provi prodotti din il-Qorti ma tqisx li dan ġie ppruvat. Kull ma jirriżulta huwa illi l-konvenut Marvin Cauchi kien qiegħed jipproċedi fil-marshalling area sabiex jgħaddi mill-aħħar filliera għal ġol-filliera fejn kien hemm stazzjonata l-aħħar vettura fil-kju għal vapur. Tali manuvra saret in linea ma’ kif kienet jiġi regolat it-traffiku tal-vetturi l-kbar li jkunu qed jistennew il-vapur fil-marshalling area. Lanqas ma tressqu xi provi li l-vettura kienet qed tinstaq b’ xi veloċita’ jew b’ xi mod ieħor perikoluż jew negliġenti. 

Il-Qorti ħadet konjizzjoni tal-fatt ukoll li mix-xhieda jirriżulta li l-attur għandu viżwali ridotta jew addirittura ma jarax minn għajnu tal-lemin u ċioe’ proprju mill-ġenb minn fejn kienet għaddejja l-vettura misjuqa minn Marvin Cauchi. Għalhekk, b’ viżjoni limitata li għandu, l-attur kellu obbligu iktar doveruż fuqu li jieħu l-prekawzjonijiet kollha neċessarji sabiex ma jesponix lilu nnifsu għal perikolu. Minflok, l-attur għażel li jgħaddi minn area li hi wżata mit-traffiku tal-vetturi b’ mod kontinwu u li jibqa’ miexi f’ nofs din l-area aljenat biex imur fil-karozza tiegħu peress li kien wasal il-vapur u li dalwaqt kien ser jibda jgħabbi l-karozzi fih. Il-Qorti tinnota li fix-xhieda tiegħu, l-attur ikkonferma li huwa kien ra l-vettura bil-karru dieħla mill-aħħar filliera iżda huwa dawwar wiċċu, beda jħares fid-direzzjoni fejn kellu l-karozza pparkjata u għażel li jaqsam minn ġo nosf il-marshalling area. 

Il-Qorti tagħti piż ukoll il-fatt li l-attur ġie milqut mill-karru li kien qiegħed fuq in-naħa ta’ wara tal-vettura misjuqa minn Marvin Cauchi. Mix-xhieda jirriżulta li l-impatt mal-karru kien fuq il-ġenb tan-naħa ta’ wara tal-karru. 

Il-Qorti hija tal-fehma li kuntrarjament għal dak allegat mill-attur, il-konvenut kien qed isuq bil-galbu u malli sema’ ħoss ġej mill-karru, huwa uża d-diliġenza kollha neċessarja, ħaseb li seta’ ġara xi ħaġa liż-żwiemel li kien hemm fil-karru jew lil bieba tal-karru, u waqaf immedjatament fejn niżel biex jagħmel il-verifiki. Mhux l-istess jista’ jingħad fuq l-aġir irresponsabbli ta’ l-attur. L-attur għażel li jieħu riskju kbir billi konsapevoli li għandu viżta limitata, għażel li jaqsam f’ area li hija riservata għal vetturi minflok ma’ għadda minn fuq il-bankini eżistenti jew minn partijiet tal-marshalling area fejn kienu inqas perikolużi bħalma huma l-fillieri li kienu mimlija bil-vetturi jistennew fil-kju. Il-Qorti hija tal-fehma li xħin tqis il-provi kollha prodotti quddiemha, jirriżulta li kien l-attur innifsu li espona ruħu għal perikolu meta għażel li jimxi f’ post li kien intiż għall-vetturi u mhux sabiex nies jippassiġġjaw. Għażel li ma jutiliżżax il-bankini eżistenti li hemm fil-ġnub tal-marshalling area u dana għaliex skont kliemu stess, huwa ma tantx jafda fil-bankini. Għażel li jagħmel dan kollu meta kien jaf li huwa għandhu limitazzjonijiet fil-viżta tiegħu. 

Tenut kont tad-dinamika kollha ta’ l-inċident, in-natura tal-ġrieħi li sofra l-attur (li minkejja li huma gravi, fil-fehma ta’ din il-Qorti ma humiex kompatibbli mal-verżjoni mogħtija mill-attur li huwa ntrifes bir-roti tal-karru li kien qed iġorr żewġt iżwiemel ta’ 600 kilogrammi ‘l wieħed), il-post fejn seħħ l-inċident; u l-viżwali ta’ entrambi l-attur u l-konvenut Marvin Cauchi, il-Qorti hija tal-fehma illi dan kollu ma joffrix komfort għat-teżi attriċi, u ċjoe’ illi l-konvenut Marvin Cauchi huwa responsabbli għall-inċident de quo. Għal kuntrarju, l-attur kien jaf ben tajjeb ir-riskji li kien qiegħed jieħu għalih innifsu meta għadda minn fejn għadda u r-riżultat ta’ dan ir-riskju m’għandux fiċ-ċirkostanzi jbatieh il-konvenut Marvin Cauchi. 

Illi għalhekk, mill-assjem tal-provi miġbura u fil-fehma ta’ din il-Qorti jirriżulta li l-attur ma ppruvax l-allegazzjonijiet tiegħu u din il-Qorti tħoss li kien il-komportament tal-attur li kien il-kawża prossima tal-inċident b’dan li t-tieni eċċezzjoni tal-konvenut Marvin Cauchi qed tiġi milqugħa u t-talbiet attriċi qed jiġu miċħuda. 




Decide 

Għaldaqstant, għar-raġunijiet hawn fuq esposti, din l-Onorabbli Qorti qiegħda taqta’ u tiddeċiedi din il-kawża billi tilqa’ l-ewwel eċċezzjoni mressqa minn Anthony Cauchi u tilliberah mill-osservanza tal-ġudizzju bl-ispejjeż kontra l-istess attur filwaqt li qiegħda tilqa’ t-tieni eċċezzjoni ta’ Marvin Cauchi u tiċħad it-talbiet ta’ l-attur bl-ispejjeż kollha kontra l-istess attur. 

